
Gizarte zerbitzuen jarduerak garatzeko elkarteei dirulaguntzak.

Tokiko Gobernu Batzarrak 2009ko maiatzaren 05ean hemen heldu den ebazpena hartu zuen:

“Gizarte Zerbitzuen jarduerak garatzeko elkarteei dirulaguntzak banatzeko deialdia egitea eta dirulaguntzak banatzeko arauak onestea.”

Dirulaguntzak banatzeko arautegiaren oinarriak:
1.Xedea: 

Gizarte zerbitzuen arloan Lezoko udalerrian diharduten, edota onuradunak Lezoko herritarrak direnean, elkarteek 2009 urtean zehar garatutako ihardueretarako dirulaguntzen kontzesioa erregulatzea da honako arau honen xedea.
2.Onuradunak

Legez eratuta eta Eusko Jaurlaritzako elkarte erregistroan inskribatuta dauden elkarteek eskatu ahal izango dituzte oinarri hauek arautzen dituzten dirulaguntzak, iharduerak Lezoko Udaleko esparruan garatzen edo betetzen badituzte, edota beren zerbitzuak lezoarrei eskaintzen badizkiete.
3.Baloratzeko irizpideak

Dirulaguntzak ematerakoan, ondoko irizpideak baloratuko dira, beti ere aurkeztutako eskaeran jasoarazten badira: 

a)Entitate eskatzaileak herri mailan frogatutako jarraipena eta egonkortasuna edo eta zerbitzua herritarrei ematen dieten entitateak.

b)Udalak gizarte zerbitzuak garatzeko duen urteko programarekiko lotura

c)Proposatutako programa edo iharduera betetzean onuradun izango diren pertsonen zenbatekoa

d)Aurkeztutako programazioak orohar herritarrekiko izango duen zabalkundea.

e)Elkarteak egiten duen zerbitzuen edo jardueren eskaintza baloratuko da, zerbitzu horiek gizarte zailtasunik duten herritarrei zuzenduta badaude eta pertsonaren, familiaren edo beste maila bateko hobekuntzari lagunduko badiote.

f)Taldeak ere bere lanean euskararen erabilpena sustatzea kontuan hartuko da.

g)Herrian zerbitzua ematea eta herritar onuradunen kopurua
4.Dirulaguntza jaso dezaketen iharduerak

Gizarte zerbitzuen arloan:

-Hitzaldiak

-Zabalkunderako urteko kanpainak. Azterketak

-Formazio ikastaroen antolaketa

-Biztanleriaren zenbait sektoreren aisialdia

-Elkarteratzearen sustapena

-Talde berezien gizarteratzera (toxikomanoak, emakumeak, minusbaliatuak) zuzenduta dagoen populazioaren iharduera sustatzeko ekintzak.

-Taldeekiko arreta osasun eta gizarte-zerbitzu arloaren barnean
5.Eskabideak, dokumentazioa eta aurkezteko epea.

Deialdi honek aurreikusten dituen dirulaguntzak jasotzeko eskabideak, Tokiko Gobernu Batzordeak onartu eta Gipuzkoako Aldizkari Ofizialean argitaratu eta hilabeteko epean aurkeztu ahal izango dira, Udaleko erregistro nagusian.

Eskaera orriarekin batera ondoko dokumentazioa aurkeztu beharko da:

-Eusko Jaurlaritzaren elkarte eta entitate-erregistroan inskribatu izanaren ziurtagiria   

-Identifikazio fiskaleko kodearen fotokopia

-Aurkeztutako programaren memoria zehaztua

-Subentzionatua izan nahi den programaren aurrekontua

-Entitatearen aurrekontua
Entitate eskatzaileari behar bezala jakinaraziko zaie Gobernu Batzordeak hartutako erabakia. Aldi berean, erabakian zehaztuko da ordainketa bakar batean edo zatika ordainduko den, eskatutako laguntzaren berezitasunaren arabera. Emango diren dirulaguntzak erabakitzeko, kontuan hartuko dira, beste irizpideren artean, aurkeztutako eskaerak, eta dirulaguntza jaso dezaketen iharduerak, hori guztia, Gizarte Zerbitzu Departamentuak kontzeptu horretarako duen aurrekontuaren barnean.
6.Dirulaguntzaren zuriketa

Entitate onuradunek ondoren adierazten den dokumentazioa aurkeztu beharko diote Udalari:

-Egindako programa edo ihardueraren memoria zehaztuta

-Subentzionatua izan den kopuruari dagokion gastuaren jatorrizko frogagiriak edo fotokopiak eta subentzionatutako jardueraren balantze ekonomikoa.

-Udalaren eta Foru Ogasunaren zergak kitatuta dituela egiaztatzen duen agiria.
7.Justifikatzeko epea.

Dirulaguntza ematen denetik gehienez ere 3 hilabeteko epean aurkeztu beharko da aurreko oinarrian eskatutako dokumentazioa. Dirulaguntza zuritzen ez bada, diru horren itzulketa egingo da.
8.Publizitatea

Subentzionatuak diren iharduerei buruz egiten den publizitatean, beti ere Lezoko Udalaren lankidetza jasoarazi beharko da. Dirulaguntza jasotzen duten jardueren publizitatea euskaraz egingo da , elebitan ere egin ahal izango da.
9.Ez betetzea

Elkarte baten aldetik deialdi honetan aurreikusten diren oinarrietako bat ez betetzeak, berarekin, eramango du dirulaguntza iraungiaraztea edo gutxitzea.

10.Interpretazioa

Lezoko Udaleko Gizarte Zerbitzuen Batzordeak erabakiko du oinarri hauek interpretatzean sor daitekeen edozein zalantza.
11.Ordezko araudia

Oinarri hauetan aurreikusten ez den guztirako, Herri Erakunderi aplikatu beharreko araudiak dioena beteko da.
12.Aurrekontua, Programa eta partida.

Deialdi honen bidez dirulaguntzak emateko zenbatekoa  aurrekontuetako “1.01.480.01.313.60.2009 00278 dirulaguntzak gizarte entitateei” partidan jasotakoa da.

Erabakiaren aurkako errekurtsoak:

a) Auzitara jo aurretik, eskatzaileak, hala nahi izanez gero, erabakia berraztertzeko errekurtsoa aurkez dezake 30/1992 Legearen arabera.

· Horretarako, hilabeteko epea dauka, erabaki honen jakinarazpena jaso eta biharamunetik hasita.

· Errekurtsoa aurkeztekotan Tokiko Gobernu Batzarrera  jo behar da.

b) Bestela, administrazioarekiko auzi-errekurtsoa aurkez dezake zuzen-zuzenean.

· Horretarako, bi hilabeteko epea dauka, erabaki honen jakinarazpena jaso eta biharamunetik hasita.

· Errekurtsoa aurkeztekotan, EAEko Auzitegi Nagusiko administrazioarekiko auzitarako Donostiako epaitegira jo behar da.

Lezo 2009-05-20.
Haritz Salaberria, alkatea. 

